
sikaput ti tinan meRasa tu tamun

melipayan nani palalanan ku seRay suani iku ya galizagan ay deddan,
ta melipay taRbabi na ganengi masulun ti tinan matiw ta pababaliwan tu
tamun meRasa tu tamun, aiku seRay suani ku manmu tu tina ku misis tu
niRasan tamun, panmeng ma bula tu kelisiw tina ku. semanu tina ku gaya,
wanma ta melipayan simunang aizipna meRasa tu tamun, yau lazat manmu
misis tu tamun simunang ti aizipna.

paganas imi semaqgay kintulu, yau imi pakungku semagay, azu mai
ganiz sasikawman niag. aiku seRay suani iku ta melipayan meRasa ti tu
tamun simsugas ti imi tu niana kenaw "nay, uzusa nizu sinanang tu kenaw,
niana genaw ay, yau ussiq kusay, zau utulu tamun ngid gasasasetaR,
temuzus tu tangi Raynguan niaq pama niana kenaw nazau ay, mayni ya
kusay, Ragana ta pababaliwan tu tamun baliw tu tamun ay lazat, niz ti
gananaman na aimi. yau temayta tu tamun tina ku, yau simtawik tu baliw tu
tamun ay. ta melipayan aiku seRay suani iku ganengi semanu tu tina ngid
gan ganiyau tu niana tamun, ganengi nantungu semanu tu gangidan geman,

nizan na tina ku meRasa, temanan Ramazan na pagan timaimian, melipay

mai melusit semagsaqay yau ta leppawan gawgawman malizag imi tu
melipay.

yau zuma temayta imi tu niRamazan ti ganengi gatuRiyasan geman ay
gaganan, ngid imi gan, sanuan niaq tina ku, nengi ti imi yau semagay yau
geman, yau niRasan niag tu ganengi sagaganan ta gemadanan gaya, maken
ganengian na genabinusan.

pababaliwan tu tamun nani ta ussiq maRung ay lazan, babaliw tu
nagququni ay tamun, Ribang, usisigan niag tumgez temitita, niana baliwan
na, pataz matiw ta pababaliwan tu tamun tatezuma nitaytan niaq tu nibaliw
na Ribang, yau a nibaliw na Ribang mai imi tumayta, Ragana melizag imi
masulun tu tina ku matiw ta pababaliwan tu tamun, kulisengan niaq
pababaliwan tu tamun semaqay kemuliseng gakelisa ussiq dukian.

yau zuma Rayngu masulun suani ku, yau baliw tu tamun ay lazat mipil
timaikuan, mai masulun gaga su setangi deddanan yu! ipilan ku gayRuzik
anem ku melizag, qaga ma taytan suani ku! puliya, maipil na suani ku, azu

ipilan na gataRaw ti anem na.

